
Azərbaycanın müasir tarixinin 
möhtəşəm siyasi qüvvəsi

“Nə qədər ki, Azərbaycan var, mən də varam. Mən isə Azərbaycanda əbədi 
olacağam”. Müstəqil Azərbaycan dövlətinin qurucusu, ulu öndər Heydər 
Əliyev bu fikirləri ilə dövlətimizin, xalqımızın taleyinə necə dərindən və 
əbədi bağlı olduğunu ifadə etmişdi. Qədimdən-qədim Azərbaycanı yenidən 
quran, öz adını isə tarixə dövlət müstəqilliyimizin xilaskarı kimi qızıl 
hərflərlə yazan ümummilli liderin tarixi xidmətlərindən bəhs edərkən bu 
günlərdə 30 illik yubileyi şəhər və rayonlarımızda ümumxalq təntənəsi ilə 
qeyd edilən Yeni Azərbaycan Partiyasının yaradılmasından ayrıca söhbət 
açılır. 

30 il əvvəl çətin günlərini yaşayan 
Azərbaycanda bu partiyanın yara-
dılması ölkəmizin həyatını çuğlamış 
məhvedici böhrandan yaxa qurtar-
maq üçün dönüş nöqtəsi olmuşdu. 
Belə önəmli hadisələr onunla bağlı 
keçilən yolun təhlilini bir zərurət kimi 
ortaya qoyur. Yeni Azərbaycan Parti-
yasının yaradılmasının özü də tarixi 
zərurətdən və xalqın qarşısıalınmaz 
istəyindən qaynaqlanmışdı.

 O zaman YAP-ın təsis olunmasını 
zəruri edən məqamlara nəzər salaq. 
Azərbaycan 18 oktyabr 1991-ci ildə 
dövlət müstəqilliyini yenidən bərpa 
etmişdi. Müstəqilliyimizin bərpasının 
ilk addımlarında  ölkəyə idarəçilik 
qabiliyyəti olmayan, səriştəsiz 
ünsürlərin rəhbərliyi xalqı çətin duru-
ma salmışdı. Xaos, anarxiya, özbaşı-
nalıq, iqtisadi böhran həmin dövrün 
səciyyəvi xüsusiyyətləri idi. 

Digər tərəfdən də ordu quru-
culuğunda uğursuzluqlar torpaq-
larımızın işğalına yol açmışdı. Bir 
sözlə, ölkədə hakimiyyətsizlik hökm 
sürürdü. Dövlətin maraqlarını arxa 
plana keçirib şəxsi ambisiyaları uğ-
runda mübarizə aparan AXC–Mü-

savat cütlüyünün birillik hakimiyyəti 
dövlətimizə, xalqımıza faciə və fəlakət 
gətirmişdi. Azərbaycan müstəqilliyini 
itirmək təhlükəsi ilə üz-üzə qalmış-
dı. Bu gün ölkəmizin ictimai-siyasi 
həyatında aparıcı rol oynayan, xal-
qın partiyası kimi nüfuz qazanan, ulu 
öndər Heydər Əliyevin adı ilə bağlı 
olan Yeni Azərbaycan Partiyası belə 
çətin məqamda yaradılmışdı. 

O zaman xalqın böyük 
əksəriyyətinin istəyini ifadə edən 
91 nəfər ziyalının ulu öndərə 
müraciətində zamanın sosial sifa-
rişi öz əksini tapmışdı: “Bizim bu 
müraciətimizə minlərlə Azərbaycan 
vətəndaşı məmnuniyyətlə qoşul-
mağa hazırdır. Biz həm öz, həm də 
respublika əhalisi adından Sizdən xa-
hiş edirik ki, yaradılmaqda olan Yeni 
Azərbaycan Partiyasına rəhbərlik 
etməyə razılıq verəsiniz. Azərbaycan 
Sizin sözünüzü və qəti qərarınızı 
gözləyir.” Tarixə “91-lərin müraciəti” 
adı ilə düşmüş  bu məktuba ulu 
öndər Heydər Əliyevin müsbət cava-
bı Azərbaycanın bugünkü uğurlarının 
və möhtəşəm gələcəyinin əsası ol-
muşdu. 

Dahi şəxsiyyətin yeni ümumxalq 
partiyasının yaradılmasına razılığı, 
bu təşkilatın fəaliyyətinə rəhbərlik 
etməyə hazır olduğunu bildirməsi 
ölkənin yaxınlaşan fəlakətdən xilası 
yolunda atılan zəruri addım olmuşdu. 
Azərbaycanın dövlət müstəqilliyini 
tarixi nailiyyətimiz kimi dəyərləndirən 
ulu öndər Heydər Əliyev müraciətə 
cavabında vəziyyətdən çıxış yol-
larını göstərmişdi: “İndi əsas 
vəzifə dövlətçiliyin, müstəqilliyin 
bərqərar olunmasını, milli-demok-
ratik dövlətin formalaşmasını, 
müstəqil Azərbaycanın suveren-
liyini, təhlükəsizliyini təmin etmək 
və vətəndaşlara azad, xoşbəxt, fi-
ravan həyat şəraiti yaratmaqdan 
ibarətdir. Bu xeyirxah və şərəfli işə 
hər bir vətənpərvər layiqli töhfəsini 
verməlidir.” 

Bu mötəbər və sabaha ümid 
dolu açıqlamada əksini tapan 
müddəalar müstəqilliyimizin möh- 
kəmləndirilməsinə, Azərbaycanın 
varlığına və gələcəkdə dünya birliyi-
nin fəal üzvünə çevrilməsinə inam-
lı çağırış idi. Təbii ki, bu çağırışlar 
ümummilli liderin Vətənini, xalqını 
canından artıq sevməsindən, doğ-
ma xalqının gələcəyi barədə dərin 
məsuliyyətlə düşünməsindən irəli 
gəlirdi.  Təsadüfi deyil ki, bu gün 
həqiqi xalq partiyası kimi tanınan Yeni 
Azərbaycan Partiyası ulu öndərin bu 
mükəmməl təfsirində cəmiyyətin baş-
lıca istəklərini, arzularını, hədəflərini 
təcəssüm etdirirdi.

Yeni Azərbaycan Partiyasının ya-
radılması ölkəmizin həyatında yeni 

mərhələyə yol açdı. “Müstəqillik ta-
riximiz məhz ondan başladı, 1991-ci 
ilin oktyabrından yox”, –  deyən ulu 
öndərin ən layiqli davamçısı, YAP 
Sədri, dövlət başçısı İlham Əliyev 
partiyanın Zəfər ruhlu VII qurul-
tayındakı proqram xarakterli çıxı-
şında dövlətçiliyimizin bərpa edi-
lib möhkəmləndirilməsində YAP-ın 
o zaman oynadığı rolu aydın və dəqiq 
ifadə etmişdir. 

Ümummilli lider xilaskarlıq missi-
yasına başlayana qədər müstəqillik 
yalnız sözdə idi. Prezident İlham 
Əliyevin dediyi kimi: “Azərbaycan 
müstəqil siyasət apara bilirdi?– Yox! 
Öz hüdudlarını qoruya bilirdi?– 
Yox! Beynəlxalq aləmdə öz sözü-
nü deyə bilirdi?– Yox! Bəs bu, nə 
müstəqillikdir? Əgər Heydər Əliyev o 
vaxt hakimiyyətə gəlməsəydi, bu gün 
Azərbaycan bəlkə də ancaq kiminsə 
əlinin altında bir oyuncaq dövlət kimi, 
bir yarımmüstəmləkə kimi yaşaya 
bilərdi.”

Ulu öndər Heydər Əliyevin 
1993-cü ildə xalqın təkidli tələbi ilə 
hakimiyyətə qayıdışı Azərbaycanın, 
Yeni Azərbaycan Partiyasının 
həyatında əsaslı dəyişikliklərə geniş 
meydan açdı. Ümummilli lider uğurlu 
daxili və xarici siyasəti ilə, ilk növbədə, 
ölkədə siyasi sabitlik yaratdı. Xal-
qın mütləq çoxluğunun etimadı ilə 
müstəqil dövlətin ilk həqiqi Prezidenti 
seçilmiş Heydər Əliyevin gərgin 
səyləri nəticəsində 1994-cü il mayın 
12-də cəbhə xəttində atəşkəs sazi-
şinin imzalanması həm ölkədə sa-
bitliyin yaradılmasına, həm də digər 
sahələrdə uğurlu addımların atılma-
sına yol açdı. 

Yeni Azərbaycan Partiyası-
nın 2022-ci ilin payızında qazan-
dığımız tarixi Zəfərin reallıqları 
şəraitində keçirilən VII Qurultayında 
son prezident seçkilərindən sonra 
Azərbaycanın qazandığı uğurların-
dan bəhs edən Prezident İlham Əliyev 
bildirdi ki, onların arasında ən 
önəmlisi ərazi bütövlüyümüzün 
bərpa edilməsi, Vətən müharibəsində 
parlaq Qələbənin qazanılmasıdır. 
Azərbaycan Vətən müharibəsi yolu ilə 
ərazi bütövlüyünü, tarixi ədaləti bərpa 
etdi, işğalçıları əzəli torpaqlarımızdan 
qovdu. Bizim şanlı Qələbəmiz qürur 
mənbəyimizdir.  

Partiyamızın yaradıcısı, ümum-
milli lider Heydər Əliyevin məslək və 
əməl yolu qalib Azərbaycana daha 
möhtəşəm uğurlar qazandıracaq.  
Yeni Azərbaycan Partiyasının 800 
minə yaxın üzvünün hər biri bu uğurla-
rın işığında ulu öndər Heydər Əliyevin 
ideyalarının, dövlət başçısı, YAP 
Sədri İlham Əliyevin daim yeniləşən, 
təkmilləşən siyasətinin təbliğatçısı ol-
maqdan qürur hissi keçirir.

Fəxrəddin VƏLİYEV,
YAP Şəmkir rayon  

təşkilatının sədri

Prezidentin köməkçisi  
Naxçıvanda hərbçilərin xidmət və 

məişət şəraiti ilə tanış olub

Azərbaycan Respublikası Prezidentinin köməkçisi – 
Prezident Administrasiyasının Hərbi məsələlər şöbəsinin 
müdiri general-polkovnik Məhərrəm Əliyev Naxçıvan 
Muxtar Respublikasında olub.

Prezidentin köməkçisi 
ümummilli lider Heydər 
Əliyevin Naxçıvan şəhərinin 
mərkəzində ucaldılan 
abidəsini ziyarət edərək 
abidənin önünə gül dəstəsi 
qoyub, ulu öndərin xatirəsini 
dərin ehtiramla yad edib, 
Heydər Əliyev Muzeyinin 
eksponatlarına baxıb. Nax-
çıvan Muxtar Respublikası 

Ali Məclisinin Sədri Vasif Ta-
lıbov ilə keçirilmiş görüşdə 
muxtar respublikada daimi 
dislokasiya olunmuş ordu, 
birləşmə və hərbi hissələrin 
maddi-texniki təminatı, 
şəxsi heyətin peşəkarlığının 
artırılması, xidməti-döyüş və 
məişət şəraitinin yaxşılaşdı-
rılması istiqamətində həyata 
keçirilən tədbirlər barədə 

geniş fikir mübadiləsi apa-
rılıb.

Əlahiddə Ümumqoşun 
Ordusu, Daxili İşlər Nazir-
liyinin Daxili Qoşunlarının 
Əlahiddə Naxçıvan Briqada-
sı, Dövlət Sərhəd Xidmətinin 
“Naxçıvan” Əlahiddə Sərhəd 
Diviziyası və Naxçıvan Mux-
tar Respublikası Fövqəladə 
Hallar Nazirliyinin, qoşun və 
birləşmə rəhbərlərinin iştira-
kı ilə xidməti müşavirə keçi-
rilib və məruzələr dinlənilib. 
Səfər çərçivəsində dövlət 
sərhədinə, qərargah binala-
rına, əsgər yataqxanalarına, 
tibb məntəqələri və digər 
hərbi obyektlərə, həmçinin 
bölmələrin silahlanmasında 
olan zirehli döyüş texnikası-
na, aviasiya eskadrilyasına 
və hərbi təyinatlı vasitələrə 
baxış və hərbi hissələrin 
şəxsi heyəti ilə görüşlər ke-
çirilib. 

Səfər zamanı xidmətdə 
fərqlənən hərbi qulluqçula-
ra növbəti rütbələr verilib və 
hədiyyələr təqdim olunub.

“Xalq qəzeti”

YAP-ın yubileyi bölgələrdə 
təntənə ilə qeyd edilir
Yeni Azərbaycan Partiyasının təsis edilməsinin 30-cu 

ildönümü ilə əlaqədar noyabrın 1-də Qax, Şəmkir, Cəbrayıl, 
Salyan və Beyləqan rayon təşkilatlarında yubiley toplantıları 
keçirilib.

Qax rayonunda YAP rayon təşkilatının sədri Natiq Allah-
verdiyev, Rayon İcra Hakimiyyətinin başçısı Musa Şəkiliyev, 
YAP İdarə Heyətinin üzvü, Azərbaycan Respublikası Ailə, 
Qadın və Uşaq Problemləri üzrə Dövlət Komitəsi sədrinin 
müavini Aynur Sofiyeva, YAP Təftiş Komisiyasının üzvü, Mil-
li Məclisin deputatı Vüqar İskəndərov; Şəmkir rayonunda 
YAP rayon təşkilatının sədri Fəxrəddin Vəliyev, Rayon İcra 
Hakimiyyətinin başçısı Rəşad Tağıyev, YAP İdarə Heyətinin 
üzvü, Bakı Ali Neft Məktəbinin rektoru Elmar Qasımov, YAP 
İdarə Heyətinin üzvü, Milli Məclisin deputatı Pərvin Kərimzadə, 
Milli Məclisin deputatı Kamran Bayramov; Cəbrayıl rayonunda 
YAP rayon təşkilatının sədri Arif Fərzəliyev, YAP Veteranlar Şu-
rasının üzvü Əli Həsənov, YAP İdarə Heyətinin üzvü Bayram 
Aslanov, Milli Məclisin deputatı Ceyhun Məmmədov, Rayon 
İcra Hakimiyyətinin başçısı Kamal Həsənov, Salyan rayonun-
da YAP rayon təşkilatının sədri Elmar Əhmədov, Rayon İcra 
Hakimiyyətinin başçısı Sevindik Hətəmov, Milli Məclisinin de-
putatı Malik Həsənov, YAP İdarə Heyətinin üzvü Əfsun Suca-
yev; Beyləqan rayonunda YAP rayon təşkilatının sədri Müşfiq 
Səfərov, Milli Məclisin deputatı Şahin İsmayılov, Rayon İcra 
Hakimiyyətinin başçısı Asif Ağayev, YAP İdarə Heyətinin üzvü, 
professor Elnur Sadıqov və başqaları çıxış ediblər.

Toplantılarda Yeni Azərbaycan Partiyasının 30 ildə keçdi-
yi zəngin və şərəfli inkişaf yoluna nəzər salınıb. Əminlik ifadə 
olunub ki, partiya bundan sonra da Azərbaycanın tərəqqisinə 
mühüm töhfələr verəcək.

YAP sıralarına yeni qəbul olunmuş şəxslərə üzvlük 
vəsiqələri və partiya fəallarına fəxri fərmanlar təqdim edilib.

Həmin gün YAP Suraxanı rayon təşkilatının gənc fəalları 
Heydər Əliyev Mərkəzini ziyarət ediblər.

“Xalq qəzeti”

Bakıda beynəlxalq  
kosmik seminar

Azərbaycan kosmik sənayenin sürətlə inkişaf etməsində maraqlıdır və bu istiqamətdə 
ciddi addımlar da atır. Qarşıya qoyulan strateji məqsədlərə nail olmaq üçün müvafiq 
idarəetmə strukturunun formalaşdırılması, kosmik sənayenin təşəkkülü və inkişafı, 
telekommunikasiya peyklərinin hazırlanması və orbitə göndərilməsi yolu ilə müvafiq 
şəbəkənin yaradılması uğurla həyata keçirilir. Eyni zamanda, kosmik informasiyanın qəbulu 
və işlənilməsi üzrə çoxfunksiyalı superkompüter mərkəzinin formalaşdırılması, kadrların 
hazırlığı, həmçinin beynəlxalq səviyyəli konfransların keçirilməsi kimi məsələlər diqqət 
mərkəzində saxlanılır. Bu mənada oktyabrın 31-də açılış mərasimi keçirilən “Beynəlxalq 
Kosmik Hava Təşəbbüsü: Günəş, Kosmik Hava və Geosfer” BMT–Azərbaycan beynəlxalq 
tədbiri mühüm əhəmiyyət kəsb edir.

BDU-nun rektoru Elçin Babayev çıxış 
edərək bildirdi ki, son illər Azərbaycanda kos-
mik tədqiqatların və kosmik sənayenin, informa-
siya-kommunikasiya texnologiyalarının inkişafı-
na xüsusi diqqət ayrılır. Onun  sözlərinə görə, 
hazırda “Azərkosmos”un idarə etdiyi “Azers-
pace-1”, “Azerspace-2” və “Azersky” peykləri 
yüksək keyfiyyətli və etibarlı telekommunikasi-
ya, eləcə də Yerin müşahidəsi üzrə xidmət və 
həllər təqdim edir. E.Babayev tədbir iştirakçıla-
rının diqqətinə çatdırdı ki, bu gün Qafqazda ilk 
və yeganə peyk operatoru olan “Azərkosmos” 
telekommunikasiya və geoloji kəşfiyyat peyk 
xidmətləri göstərir. 

Hazırda BDU-nun Tədqiqat, İnkişaf və İn-
novasiyalar üzrə Mükəmməllik Mərkəzinin 
nəzdində fəaliyyət göstərən Aerokosmik və 
atmosfer tədqiqatları elmi-tədqiqat laboratori-
yasında, həmçinin Fizika fakültəsinin Astrofi-
zika kafedrasında müvafiq tədqiqat və tədris 
layihələrinin yerinə yetirildiyini vurğulayan 
BDU-nun rektoru dedi ki, bu tədqiqatların əsas 
məqsədi Günəş–Yer əlaqələri, bu mühitdə kos-
mik plazma fizikası üzrə araşdırmalar, Günəş 
fizikası, habelə Günəşin Yerə, Yer atmosferi, 
ionosferi və maqnitosferinə, texnoloji və bi-
oloji sistemlərə və iqlimə potensial təsirinin 
öyrənilməsidir. 

Tədbirdə vurğulandı ki, seminarın gündəliyi 
Günəş və Günəş–Yer əlaqələri fizikasının nəzəri 
və praktiki aspektləri, Kosmik Hava və Qlobal 
Naviqasiya Peyk Sistemləri kimi bir çox maraqlı 
mövzuları əhatə edir. Beynəlxalq elmi tədbirin 
əsas məqsədləri inkişaf etməkdə olan ölkələrdə 
müvafiq elmi cihazların quraşdırılması və kos-
mik hava məlumatlarının emalı işlərini davam 
etdirməklə yanaşı, xüsusi maraq kəsb edən 
tədqiqat nəticələrinə diqqət yetirmək, eyni za-
manda, beynəlxalq koordinasiya və əməkdaşlığı 
yeni səviyyəyə qaldırmaqdan ibarətdir. 

Elm və təhsil naziri Emin Əmrullayev çı-
xışında bildirdi ki, elmlə bağlı savadlılıq 
səviyyəsi mümkün qədər artırılmalıdır: “Bizim 
şagirdlərimiz elmi savadlılığa malik olmalıdır-
lar və bu səpkidə dəyişikliklər baş verməlidir”. 
Nazir vurğuladı ki, yerli kurikulumlarla bağlı is-

lahatlar aparılmalıdır: “Bu vasitə ilə araşdırma 
kampaniyasını icra etməliyik. Ənənəvi tədqiqat 
institutları, milli akademiya sistemində fəaliyyət 
göstərən təsisatların gənc universitetlərlə əlaqə 
qura bilməsi müzakirə edilir. “Qara qızıl”ın in-
san kapitalına çevrilməsi devizi ilə gənclər 
üçün fürsətlər yaradılıb. Belə ki, xaricdə təhsil 
proqramı ilə 3 mindən çox azərbaycanlı dünya-
nın aparıcı universitetlərində təhsil alıb və öz 
ölkəsinə töhfə verir. Şadam ki, mən də bu proq-
ramın məzunuyam və Azərbaycana qayıdaraq 
öz ölkəmə töhfə verirəm”.

Konfransda qeyd olundu ki, Beynəlxalq 
Kosmik Hava Təşəbbüsü (The International 
Space Weather Initiative – ISWI) kosmik hava 
məlumatlarının alınmasında zəruri sayılan ci-
hazların quraşdırılmasına, həmin məlumatların 
təhlilinə və nəticələri digər rəqəmsal elmi 
məlumatlarla əlaqələndirməklə analizinə 
xidmət edən beynəlxalq əməkdaşlıq proqra-
mıdır. “Beynəlxalq Kosmik Hava Təşəbbüsü: 
Günəş, Kosmik Hava və Geosfer” beynəlxalq 
tədbiri ölkədə adıçəkilən sahənin inkişafı üçün 
geniş imkanlar açacaq, kosmik tədqiqatların 
və beynəlxalq əməkdaşlığın gücləndirilməsinə 
zəmin yaradacaq.

Seminarın gözlənilən nəticələrinə kosmik 
hava məlumatlarının yüksək dəqiqliklə toplan-
ması, mübadiləsi və çatdırılması, habelə qabaq-
cıl təcrübələrin təşviqi yolu ilə modelləşdirmə 
və proqnozlaşdırma metodlarının dəqiqliyinin 
və etibarlılığının artırılması üçün tövsiyələrin 
hazırlanması daxildir. Tədbirdəki müzakirələr, 
həmçinin “Dayanıqlı İnkişaf üzrə 2030 
gündəliyi” və onun Dayanıqlı İnkişaf Məqsədləri 
(SDG) üçün müəyyən edilmiş hədəfləri ilə 
əlaqələndiriləcək, nəticə və tövsiyələr isə 
BMT-nin Kosmosdan Dinc Məqsədlə İstifadə 
Komitəsinin (COPUOS) hesabatı çərçivəsində 
BMT-nin Baş Assambleyasına təqdim olunacaq.

Noyabrın 5-dək davam edəcək beynəlxalq 
tədbirdə 36 ölkənin tədqiqatçı alimləri iştirak 
edirlər.

S.ELAY,
“Xalq qəzeti”

IDEA İctimai Birliyi hamını 
“Sevincini  bölüş”məyə çağırır 
IDEA İctimai Birliyi Bakıda istifadəsiz oyuncaqların ianə verilməsi üzrə “Sevincini 

bölüş” xeyriyyə kampaniyası keçirir. Aksiya çərçivəsində şəhərin müxtəlif 
yerlərində ianə qutuları yerləşdiriləcək. Burada xüsusi qayğıya ehtiyacı olan uşaqlar  üçün 
oyuncaqlar toplanacaq. 

Kampaniyanın başlanğıcında ilk belə 
qutu dünən Heydər Əliyev Fondunun vitse-
prezidenti, IDEA İctimai Birliyinin təsisçisi və 
rəhbəri Leyla Əliyevanın iştirakı ilə “Gənclik 
Mall” ticarət mərkəzində istifadəyə verilib.

İnsanlar övladlarının artıq istifadə 
etmədikləri və paylaşmaq istədikləri oyun-
caqları bu ianə qutusunda yerləşdirə bilərlər. 
Xeyriyyə aksiyası  tezliklə paytaxtın digər 
ərazilərini də əhatə edəcək. İanə qutularına 
toplanan oyuncaqları xeyriyyə təşkilatları ay-
ğıya möhtac uşaqlara çatdıracaqlar.

Xatırladaq ki, tullantıların azaldılma-
sı, təkrar istifadəsi və təkrar emalına xü-
susi önəm verən IDEA İctimai Birliyi bu 

istiqamətdə genişmiqyaslı təbliğat və təşviqat 
tədbirləri həyata keçirir. Oyuncaqların da tul-
lanması və çürüməsi ətraf mühitə zərərsiz 
ötüşmür. Ona görə də IDEA İctimai Birliyi 
paytaxt sakinlərini öz “sevincini bölüşməyə” 
başqaları ilə – evlərindəki istifadəsiz, yararlı 
oyuncaqları tullamaq əvəzinə, məxsusi qutu-
lara yerləşdirməklə ehtiyacı olan uşaqlara öz 
yardım əlini uzatmağa, eyni zamanda, təbiətə 
vurulan zərəri azaltmağa çağırır. 

Gəlin bu çağırışa qoşulmaqla sevincimizi 
bu duyğuya ehtiyacı olanlarla paylaşaq!

“Xalq qəzeti”

